
Cwestiynau allweddol

· Wrth ateb tri chwestiwn allweddol mae gwahaniaethau sylfaenol y gwahanol grefyddau yn amlygu eu hunain: 1)A oes Duw? 2) A oes un Duw tragwyddol yn gyfrifol am y creu? 3)Pwy yw Iesu Grist?

Pwysigrwydd deall crefyddau’r byd
· Yn yr 21 ganrif rhaid cael dealltwriaeth o grefyddau’r byd er mwyn gallu dilyn y newyddion o ddydd i ddydd.  Mae globaleiddio yn effeithio ar bob agwedd o fywyd, yn cynnwys diwylliant a chrefydd.
· Yn ystod y 70 mlynedd diwethaf mae demograffeg Cristnogaeth wedi newid yn sylfaenol a sylweddol.  Ym 1900 roedd 70% o Gristnogion y byd yn Ewrop a Gogledd America.  Bellach mae Cristnogaeth yr ardaloedd yma wedi lleihau a mae’r tyfiant mwyaf i’w weld yn China, Korea, De America a rhai o wledydd Affrica.  Yn sgîl globaleiddio Cristnogaeth, mae amrywiaeth bendigedig o fewn yr eglwys fyd-eang sy’n addoli’r un Duw, yn darllen yr un Beibl ond bod eu mynegiant o’u ffydd yn wahanol oherwydd eu cefndiroedd gwahanol.  Mae Cristnogion o wahanol draddodiadau yn sylwi ar elfennau gwahanol yn y Beibl a thrwy hyn mae eu gwerthfawrogiad o’i gilydd yn tyfu a’u dealltwriaeth o’r Beibl yn cael ei gyfoethogi (Diar. 27:17). 
· Yn y byd gorllewinol mae’r broses  globaleiddio yn ein gwneud yn fwy ymwybodol o amrywiaeth crefydd. Yn ddyddiol yng Nghymru’r 21 ganrif rydym yn dod i gysylltiad â phobl o nifer fawr o wahanol grefyddau.
Cymharu crefyddau

· Mae prif grefyddau’r byd yn wahanol i’w gilydd.  Nid oes modd osgoi nac anwybyddu’r gwahaniaethau sylfaenol rhyngddynt.  Eto, oherwydd bod holl bobl y byd wedi eu creu gan yr un Duw ac yn profi’r un gras cyffredinol, nid yw’n ormod o syndod i weld bod tebygrwydd rhwng y crefyddau ar rai adegau (Gen.1:26-27).
· Nid yw Cristnogion yn gwadu y gall fod elfennau da mewn crefyddau eraill (e.e. gwerthoedd moesol, ymdeimlad o berthyn i gymuned). Ond, mae dweud hynny yn wahanol iawn i’r syniad fod ‘pob crefydd yn arwain at Dduw’.  
Tebygrwydd rhwng y prif grefyddau

· Mae Cristnogaeth, Iddewiaeth ac Islam yn grefyddau  monotheistaidd sy’n hawlio eu gwreiddiau yn Abraham.  Credant mewn un Duw  tragwyddol sydd wedi creu y byd (Gen.1:1). Ond mae eu dealltwriaeth o’r Duw yma yn gwahaniaethu.
· Sail y ffydd Gristnogol yw cred yn y Drindod Beiblaidd, sef y Tad, Y Mab a’r Ysbryd Glân.  Mae marwolaeth ac atgyfodiad y Mab, sef Iesu Grist, yn ganolog.  Cred Cristnogion ei fod yn Dduw yn y cnawd, y Meseia.
· Mae Iddewiaeth, chwaer grefydd Cristnogaeth, yn seiliedig ar yr HD tra’n gwrthod yn llwyr y TN. Y cwestiwn allweddol sy’n gwahaniaethu’r ddwy grefydd yw, ‘Pwy yw Iesu Grist?’ 
· Mae Islam wedi tyfu o’r ddwy ffydd uchod. Cred Islam yw fod yr angel Gabriel wedi ymddangos i Muhammad, y proffwyd olaf, a datguddio gwybodaeth iddo am Dduw. Mae Crist yn cael ei ystyried yn un o’r proffwydi ond nid yn fab i Dduw, nac yn Dduw wedi dod i’r byd yn y cnawd.  Ar weledigaethau Muhammad mae crefydd Islam wedi ei seilio.
· Mae Hindwiaeth, Bwdhaeth a rhai crefyddau dwyreiniol yn dysgu am ailymgnawdoliad nes bydd yr ysbryd yn cyrraedd lefel oleuedig ac undod gyda’r duwiau/duw.  Mae Cristnogaeth yn dysgu am un farwolaeth ac un farn (Heb. 9:27-28).

· Mae dysgeidiaeth foesegol (ethical) yn debyg mewn nifer o grefyddau. O safbwynt Cristnogol gellir dadlau bod hyn yn deillio o’r wybodaeth sylfaenol am Dduw sydd ar gael i bob unigolyn (Rhuf.1:19-20).

· Hefyd, mae anffyddiaeth yn tyfu – anffyddiaeth filwrol, wrth-grefyddol a gwrth-Gristnogol yn benodol. Mae’r Beibl yn rhybuddio y bydd bygythiadau dychrynllyd yn wynebu Cristnogion (2 Tim.3:1-9).

Testunau Trafod

1. Trafodwch y tri cwestiwn allweddol sy’n gwahaniaethu rhwng y crefyddau. Beth yw eich barn chi amdanynt?
2. Pam bod crefydd Islam yn cael cymaint o sylw yn y gyfryngau?

3. Mae Cristnogion yn cael eu herlid ar draws y byd. Trafodwch pam (www.barnabasfund.org am wybodaeth).
Crefyddau


Y Fframwaith Cristnogol

Noddwyd gan Ebeneser, Caerdydd (Cynllun Agape)

